
Animaliak, gaitz iturri 

IKERKUNTZA. Animalietan garatutako birusak pertsonetara pasatzea gero eta ohikoagoa dela diote zenbait zientzialarik; iragan 25 urteotan 38 pasatu dira 

arantxa iraola - DONOSTIA 

Gero eta ohikoagoa da animalietan garatutako gaitzak pertsonetara pasatzea. Horixe ondorioztatu dute San Luisen (Ameriketako Estatu Batuak) zientzia garapenari buruzko biltzarrean parte hartzen ari diren hainbat adituk. «Prozesu hauek orain dela milaka urte ere gertatzen ziren. Baina orain bizkorrago gertatzen direla dirudi», eman du aditzera Edinburgoko Unibertsitateko aditu Mark Woolhousek. Klima gero eta epelagoa dela gogorarazi du, eta jendeak mundu zabalean egiten dituen bidaiak gero eta ugariagoak. Gaitzak orain animalietatik gizakietara errazago pasatzeko zioetako batzuk horiek omen dira. Baina ikerketarako esparru handia da oraindik fenomenoaren zergatiak argitzea. 

Datua ere eman dute gaiaren gainean. Iragan 25 urteotan denera 38 gaitz pasatu dira animalietatik pertsonetara. Hegazti gripearekin ere hori bera gerta daitekeela gauza jakina da, eta horrexek eragiten du, hain zuzen, gaitzaren inguruan kezkarik handiena. Pertsonetatik pertsonetara kutsatzeko, ordea, mutazio bat izan beharko luke birusak. Hizlarietako bat Nina Marano izan da San Luisen, Ameriketako Estatu Batuetako Gaixotasun Infekziosoen Zentroko albaitaria. «Estrategiak izan behar du gaitza animalien artean mantentzea», eman du aditzera. Gaitza pertsonetara pasatzen bada ikerketa esparrua zeharo aldatuko dela adierazi du, eta konplexua izango dela aurre egitea. Hegazti gripeak, Osasunerako Mundu Erakundearen (OME) arabera, 91 lagun hil ditu jada. Pertsona horiek hegazti kutsatuen ondoan egoteagatik gaixotu dira; hegaztien birusak berak kutsatu ditu, alegia. Gutxi gorabehera birusak, kutsatuen erdiak hiltzen dituela ondorioztatu dute zientzialariek. Nolanahi ere, gaitza pertsonetatik pertsonetara pasako balitz hain erasokorra izateari lagako liokeela pentsatzen du Texasko Unibertsitateko irakasle Stanley Lemonek: «Ez litzateke oso ohikoa hilkortasun tasa hori». 

